
Аннотация: Ушбу тадқиқотда метилотроф бактерия Methylobacillus flagellatus Shd-N1 
биомассасидаги умумий оқсил миқдорини Кьельдаль усули ёрдамида аниқлаш натижалари 
келтирилган. Таҳлил учун 1 г қуруқ биомасса олиниб, намунадаги азот миқдори ва азотни 
оқсилга  айлантириш  коэффициенти  асосида  умумий  оқсил  миқдори  баҳоланди.  Олинган 
натижалар мазкур бактерия биомассасининг оқсил манбаи сифатидаги истиқболини ўрганиш 
учун муҳим аҳамиятга эга.

Калит сўзлар: Methylobacillus flagellatus, метилотроф бактерия, микробиал биомасса, 
умумий оқсил, азот, Кьельдаль усули.

Аннотация: В настоящем исследовании представлены результаты определения общего 
содержания сырого белка в биомассе метилотрофной бактерии Methylobacillus flagellatus Shd-
N1 методом Кьельдаля. Для анализа использовали 1 г сухой биомассы. Содержание общего 
сырого  белка  оценивали  на  основании  количества  азота  в  образце  с  применением 
коэффициента пересчёта азота на белок. Полученные результаты имеют важное значение для 
дальнейшего  изучения  перспектив  использования  биомассы  данной  бактерии  в  качестве 
источника белка.

Ключевые  слова:  Methylobacillus  flagellatus,  метилотрофные  бактерии,  микробная 
биомасса, общий белок, азот, метод Кьельдаля.

Abstract: This study presents the results of determining the total crude protein content in the 
biomass of the methylotrophic bacterium  Methylobacillus flagellatus Shd-N1 using the Kjeldahl 
method. A 1 g sample of dry biomass was used for the analysis. The total crude protein content was  
estimated based on the nitrogen content of the sample using a nitrogen-to-protein conversion factor. 
The results are important for further investigation of the potential use of this bacterial biomass as a 
protein source.

Keywords:  Methylobacillus flagellatus,  methylotrophic bacteria, microbial biomass, total 
protein, nitrogen, Kjeldahl method.

Кириш

Бугунги кунда аҳолини оқсилга бой озиқ-овқат маҳсулотлари билан таъминлаш ва 
муқобил  оқсил  манбаларини  яратиш  биотехнологиянинг  муҳим  йўналишларидан  бири 
ҳисобланади. Шу муносабат билан микроорганизмлар биомассасидан бир ҳужайрали оқсил 
олишга бўлган қизиқиш ортиб бормоқда. Бактериялар тез ўсиши, турли углерод манбаларидан 
фойдаланиш  имконияти  ва  биомассада  оқсилнинг  юқори  миқдорда  тўпланиши  билан 
аҳамиятлидир  [1,  2].  Метилотроф  бактериялар,  жумладан,  Methylobacillus  flagellatus, 
метанолни углерод ва энергия манбаи сифатида ўзлаштира олиши билан ажралиб туради. 
Ушбу бактериянинг биомассаси таркиби ва  озуқавий-технологик хусусиятлари замонавий 

тадқиқотларда ўрганилмоқда. Jia ва ҳаммуаллифлар [1] томонидан ўтказилган тадқиқотда M. 
flagellatus биомассасининг оқсил миқдори юқори эканлиги ва уни муқобил оқсил манбаи 
сифатида  қўллаш  имкониятлари  кўрсатилган.  Биомасса  таркибидаги  оқсил  миқдорини 
аниқлаш штаммнинг биотехнологик салоҳиятини баҳолашда муҳим кўрсаткич ҳисобланади. 
Кьельдаль усули намунанинг умумий азот миқдорини аниқлашга асосланган бўлиб, олинган 
натижани тегишли коэффициентга кўпайтириш орқали умумий оқсил миқдори ҳисобланади 
[3].

Материаллар ва тадқиқот усуллари

Тадқиқот объекти сифатида Methylobacillus flagellatus Shd-N1 бактерия биомассасидан 
фойдаланилди. Таҳлил учун 1 г қуруқ биомасса олинди. Намунадаги умумий азот миқдори 
Кьельдаль усули ёрдамида аниқланган лаборатория натижаси асосида баҳоланди. Умумий 
оқсил миқдори азот миқдорини 6,25 коэффициентига кўпайтириш орқали ҳисобланади [4].

Умумий оқсил миқдори (%) = Азот миқдори (%) × 6,25.
Мазкур коэффициент оқсил таркибидаги азотнинг ўртача улушига асосланган бўлиб, 

Кьельдаль  усулида  аниқланган  азот  миқдорини  хом  оқсил  кўрсаткичига  айлантиришда 
қўлланилади. Шу билан бирга, ушбу усул оқсилга кирмайдиган азотли бирикмаларни ҳам 
ҳисобга олиши мумкин. Шу сабабли олинган натижа ҳақиқий оқсил миқдоридан фарқ қилиши 
эҳтимоли мавжуд [3].

Тадқиқот натижалари

Кьельдаль  усулида  олинган  лаборатория  маълумотларига  кўра,  Methylobacillus  
flagellatus Shd-N1 бактериясида умумий азот миқдори 11,96 % ни, умумий хом оқсил миқдори 
эса лаборатория натижасида 74,77 % ни ташкил этди (1-жадвал).

1-жадвал. Methylobacillus flagellatus биомассасидаги азот ва умумий оқсил миқдори

№ Намуналар Азот миқдори (%)
Умумий оқсил миқдори 

(%)

1. Shd-N1 11,96 74,77

Олинган  натижа  Methylobacillus  flagellatus Shd-N1  бактерия  қуруқ  биомассасида 
умумий  оқсил  миқдори  юқори  эканлигини  кўрсатади.  Бу  кўрсаткични  M.  flagellatus 
биомассаси бўйича олиб борилган замонавий тадқиқот натижалари билан таққослаш мумкин. 
Хусусан,  Jia  ва  ҳаммуаллифлар  [1]  қайта  ишланмаган  M.  flagellatus биомассасида  оқсил 
миқдорини 73 % деб қайд этганлар. Ушбу натижа мазкур бактерия биомассасининг оқсил 
манбаи сифатидаги салоҳиятини қўллаб-қувватлайди.

Хулоса

Кьельдаль усулида олинган лаборатория натижалари асосида Methylobacillus flagellatus 
Shd-N1 бактериясининг азот миқдори 11,96 % эканлиги аниқланди. Лаборатория маълумотида 
умумий оқсил миқдори 74,77 % деб қайд этилган. Мазкур натижалар бактерия биомассасининг 
оқсил манбаи сифатидаги салоҳиятини кўрсатади.

